
(e0) D. 28,7, 28

PAPINIANUS libro tertio decimo quaestionum. Si filius sub condicione heres erit et nepotes ex eo substituantur, cum non

sufficit sub qualibet condicione filium heredem institui, sed ita demum testamentum ratum est, si condicio fuit in filii
potestate, consideremus, numquid intersit, quae condicio fuerit adscripta, utrum quae moriente filio impleri non potuit, ueluti
‘si Alexandriam ierit, filius heres esto’ isque Romae decessit, an uero quae potuit etiam extremo uitae momento impleri,
ueluti ‘si Titio decem dederit, filius heres esto’, quae condicio nomine filii per alium impleri potest. nam superior quidem

species condicionis admittit uiuo filio nepotes ad hereditatem, qui si neminem substitutum haberet, dum moritur, legitimus

patri heres exstiterit, argumentoque est, quod apud Seruium quoque relatum est: quendam enim refert ita heredem institutum,
si in Capitolium ascenderit, quod si non ascendisset, legatum ei datum, eumque antequam ascenderet mortem obisse: de quo
respondit Seruius condicionem morte defecisse ideoque moriente eo legati diem cessisse. altera uero species condicionis uiuo
filio non admittit nepotes ad hereditatem, qui substituti si non essent, intestato auo heredes existerent: neque enim filius
uideretur obstitisse, post cuius mortem patris testamentum destituitur, quemadmodum si exheredato eodem filio nepotes,
cum filius moreretur, heredes fuissent instituti.

